
Nunavut Maligaliurvia  
ᒪᓕᒐᓕᐅᕐᕕᒃ ᓄᓇᕗᒻᒥ 

Assemblée législative du Nunavut 
 
 
ᐅᑎᕐᕕᐅᔪᑦ ᐊᐱᖅᑯᑎᑦ ᑎᑎᕋᖅᓯᒪᔪᑦ 
 
 
 
ᐊᐱᕆᔪᖅ:  ᐋᑕᒥ ᐋᕆᐊᒃ ᓚᐃᑦᓯᑑᓐ, ᒪᓕᒐᓕᐅᖅᑎ (ᐃᖃᓗᐃᑦ−ᒪᓂᕋᔭᒃ)  
 
ᐊᐱᕆᔭᖅ:  ᑕᐃᕕᑎ ᔪᐊᓇᓯ, ᒪᓕᒐᓕᐅᖅᑎ 
  ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ 
 
ᓇᐃᓴᐅᑖ: 032 - 5(2) 
 
ᐅᓪᓗᖓ:   ᒪᐃ 30, 2019  
 
ᐱᔾᔪᑖ: ᓯᖓᐃᒋᔭᐅᓪᓗᓂ/ᓇᔾᔨᐊᕆᔭᐅᓪᓗᓂ ᐃᒥᐊᓗᖕᒧᑦ 
ᐊᒃᑐᖅᑕᐅᓂᑯᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᐊᖑᕙᒃᑐᒥ: 
 
 
ᐊᐱᖅᑯᑎ 1: 
 
ᒥᓂᔅᑕᕆᔭᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᖁᑦᑎᒃᑐᒦᓐᓂᖅᓴᐃᓪᓗ ᐃᖅᑲᓇᐃᔭᖅᑎᒋᔭᐅᔪᑦ 
ᐃᓕᓐᓂᐊᕐᓂᓕᕆᔨᒃᑯᓐᓂ ᑐᓴᐅᒪᑎᑕᐅᓯᒪᓕᖅᐹᑦ ᐱᔭᐅᔭᕆᐊᓕᖕᓄᑦ ᐃᓕᓐᓂᐊᖅᑎᓄᑦ 
ᓯᖓᐃᒋᔭᐅᓪᓗᓂ/ᓇᔾᔨᐊᕆᔭᐅᓪᓗᓂ ᐃᒥᐊᓗᖕᒧᑦ ᐊᒃᑐᖅᑕᐅᓂᑯᓅᑦ? 

 
ᑭᐅᔭᐅᓂᖓ:  

 
ᐃᓕᓐᓂᐊᕐᓂᓕᕆᔨᒃᑯᑦ ᖃᐅᔨᒪᕗᑦ ᐱᔭᐅᔭᕆᐊᓕᖕᓂᒃ ᐃᓕᓐᓂᐊᖅᑎᓄᑦ 
ᓯᖓᐃᒋᔭᐅᓪᓗᑎᒃ/ᓇᔾᔨᐊᕆᔭᐅᓪᓗᑎᒃ ᐃᒥᐊᓗᖕᒧᑦ ᐊᒃᑐᖅᑕᐅᓂᑯᓄᑦ 
ᐱᓕᕆᕝᕕᖃᖅᖢᑎᒡᓗ ᑲᒪᒋᔭᖃᖅᐸᒃᑐᒥᒃ ᑕᒪᒃᑯᓂᖓ ᐱᔭᐅᔭᕆᐊᓕᖕᓂᒃ   

ᐃᓕᓐᓂᐊᕐᓂᓕᕆᔨᒃᑯᑦ ᐃᓕᓐᓂᐊᕐᕕᒃᑎᒍᑦ ᐃᑲᔪᖅᑐᐃᖃᑦᑕᐃᓐᓇᐅᔭᖅᐳᑦ ᐃᓕᓐᓂᐊᕐᕕᖕᓂ 
ᐃᖅᑲᓇᐃᔭᖅᑎᒋᔭᐅᔪᓂᒃ ᑲᒪᒋᔭᖃᕐᓂᖏᓐᓂᒃ ᑕᒪᒃᑯᓂᖓ 
ᐊᓂᒍᖅᑎᓐᓇᓱᒋᐊᖃᖅᐸᒃᑐᓂᒃ.  

ᑲᓇᑕᒥᐅᓂ ᐃᓱᒪᒃᑯᑦ ᖃᓄᐃᖏᑦᑎᐊᕈᓐᓇᕐᓂᕐᒧᑦ ᑲᑐᔾᔨᖃᑎᒌᑦ ᐅᖃᖅᐳᑦ ᐃᒪᓐᓇ, ᐃᓄᐃᑦ 
ᓯᖓᐃᒋᔭᐅᓪᓗᑎᒃ/ᓇᔾᔨᐊᕆᔭᐅᓪᓗᑎᒃ ᐃᒥᐊᓗᖕᒧᑦ ᐊᒃᑐᖅᑕᐅᓂᑯᑦ 
ᐊᔪᖃᑦᑕᑐᐃᓐᓇᕆᐊᖃᖅᐳᑦ ᑕᖏᖃᙱᑦᑐᓂᒃ ᑐᑭᖃᖅᑎᑦᑎᔪᓐᓇᕐᓂᕐᒥᒃ, 

ᐋᖅᑭᒃᓱᐃᕙᓪᓕᐊᓂᕐᒥᒃ, ᐱᕙᒌᔭᕐᓂᕐᒥᒃ, ᑐᑭᓯᐅᒪᓂᕐᒥᒃ ᐃᖅᑲᐅᒪᔪᓐᓇᕐᓂᕐᒥᒡᓘᓐᓃᑦ 
ᑭᖑᓕᕇᓂᒃ ᖃᓄᐃᑕᐅᕙᓪᓕᐊᓂᑯᓂᒃ, ᐊᑕᓕᖅᑎᑦᑎᓂᕐᒥᒃ ᐱᔾᔪᑕᐅᔪᓂᒃ 
ᐊᒃᑐᖅᓯᔾᔪᑕᐅᔪᓂᒡᓗ ᐃᓅᖃᑎᒌᓂᒃ, ᐊᒻᒪᓗ/ᐅᕝᕙᓘᓐᓃᑦ ᐊᐅᓚᑦᑎᔪᓐᓇᕐᓂᕐᒥᒃ ᓇᖕᒥᓂᖅ 
ᐃᓕᖅᑯᓯᕆᔭᒥᓂᒃ ᐃᒃᐱᒋᔭᒥᓂᒡᓗ.  

 
ᐊᐱᖅᑯᑎ 2:   
 
ᐃᓕᓐᓂᐊᕐᓂᓕᕆᔨᒃᑯᑦ ᐃᓱᒪᒋᔭᖃᖅᓯᒪᕚᑦ ᐃᓱᒪᒋᔭᒃᓴᒥᒃ 
ᓯᖓᐃᒋᔭᐅᓪᓗᑎᒃ/ᓇᔾᔨᐊᕆᔭᐅᓪᓗᑎᒃ ᐃᒥᐊᓗᖕᒧᑦ ᐊᒃᑐᖅᑕᐅᓂᑯᓂᒃ 
ᐃᓕᓐᓂᐊᕐᓂᓕᕆᓂᕐᒧᑦ ᐊᑐᖅᐸᒃᑕᑦᑎᓐᓂ ᓯᕗᓪᓕᖅᐸᐅᑦᑎᐅᑎᔪᒪᓪᓗᒎ?   

 
 
 
 
ᑭᐅᔭᐅᓂᖓ:  
 
ᐃᓕᓐᓂᐊᕐᓂᓕᕆᔨᒃᑯᑦ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑯᑦ 
ᐱᒻᒪᕆᐊᓘᑎᖦᖢᒍ ᐱᕙᒌᔭᖅᓯᒪᐃᓐᓇᐅᔭᖅᐸᒃᖢᑕᓗ ᐱᓕᕆᖃᑎᖃᕈᓐᓇᕐᓂᕐᒥᒃ 
ᐊᒃᑐᐊᓂᖃᖅᑐᓂᒃ ᑐᑦᑕᕐᕕᖕᓂᒃ ᐃᑲᔪᖅᑐᐃᓂᕐᒧᓪᓗ ᐱᓇᔪᒃᑕᐅᔪᓂᒃ ᑕᒪᓐᓇ 
ᑲᒪᒋᖃᑦᑕᕈᒪᓪᓗᒍ ᓇᐅᒃᑯᑦ ᓇᓗᓇᐃᖅᑕᐅᔭᕌᖓᑦ. ᐃᓕᓐᓂᐊᕐᓂᓕᕆᔨᒃᑯᑦ 
ᐅᒃᐱᕆᔭᖃᖅᐳᑦ ᐃᓚᐅᑎᑦᑎᓂᕐᒥᑦ ᐊᑐᖅᑕᐅᖃᑦᑕᖅᑐᒥᒃ, ᑕᒪᓐᓇᓗ ᐃᑲᔪᖅᑐᐃᓪᓗᓂ 
ᑕᒪᐃᓐᓂᑦᑎᐊᖅ ᓄᑕᖅᑲᓂᒃ, ᐃᓚᒋᔭᐅᓪᓗᑎᒃ ᓄᑕᖅᑲᑦ ᑕᑯᒃᓴᐅᑎᑦᑎᔪᑦ 
ᐊᔪᕐᓇᖅᑐᖅᓯᐅᕐᓂᕐᓂᒃ ᐊᒃᑐᐊᓂᓕᖕᓂᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑯᓄᑦ. ᓯᕗᓪᓕᖅᐸᐅᔾᔭᐅᓯᒪᔪᖅ ᓇᓗᙱᑦᑎᐊᕈᒪᓂᐅᕗᖅ ᑕᒪᕐᒥᑦᑎᐊᖅ 
ᐃᓕᓐᓂᐊᖅᑏᑦ ᐱᑎᑕᐅᖃᑦᑕᕋᓗᐊᕐᒪᖔᑕ ᓈᒻᒪᒃᑐᓂᒃ ᐃᑲᔪᖅᑐᖅᑕᐅᓂᕐᓂᒃ.  
 
ᐊᐱᖅᑯᑎ 3:  
 
ᖃᔅᓰᑦ ᐃᓕᓐᓂᐊᖅᑏᑦ ᒫᓐᓇ ᓇᓗᓇᐃᖅᓯᒪᓪᓚᕆᒃᑐᒥᒃ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᕙᑦ? 
 
ᑭᐅᔭᐅᓂᖓ:  
 
ᑕᕝᕙᒻᒪᕆᐅᓂᖓ ᖃᓄᖅ ᐊᖏᑎᒋᓂᖓ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑰᔪᖃᕐᒪᖔᑦ ᓄᓇᕗᒻᒥ ᐃᓕᓐᓂᐊᕐᕕᖕᓂ ᑐᔾᔭᖅᑕᐅᕙᙱᓚᖅ. 
ᑕᐃᒪᐃᑦᑐᖃᕐᓂᕋᐃᓂᖅ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑰᕝᕕᐅᓂᖅ ᐃᓗᐊᖅᓴᐃᓂᒃᑯᑦ ᑕᐃᒪᐃᑦᑐᖃᕐᓂᕋᖅᑕᐅᕙᒃᐳᖅ ᑕᒪᓐᓇᓗ  
ᖃᔅᓯᑲᓪᓚᖕᓂᑦ−ᐱᓕᕆᔪᓐᓇᖅᑐᓂᑦ ᐱᓕᕆᖃᑎᒌᓂᑦ ᑕᐃᒪᐃᓐᓂᕋᖅᑕᐅᕙᒃᖢᓂ 
(ᐃᒪᐃᑦᑑᒐᔪᒃᖢᑎᒃ ᑕᐃᒪᐃᓐᓂᕋᐃᔪᑦ,  pediatrician, ᐅᖃᐅᓯᕐᒥᒃ ᐅᖃᓪᓚᒍᓐᓇᕐᓂᕐᒥᒃ 
ᐱᓕᕆᔨᓪᓚᕆᖕᒥᑦ neuropsychologist−ᒥᓪᓗ) ᐊᑐᖅᖢᑎᒃ ᐊᓯᔾᔨᒐᒃᓴᐅᙱᑦᑐᓂᒃ 
ᐊᑐᖅᑕᐅᕙᒃᑐᓂᒡᓗ ᑕᐃᒪᐃᓐᓂᕋᐃᔾᔪᑎᓂᒃ.  ᐃᓕᓐᓂᐊᕐᓂᓕᕆᔨᒃᑯᑦ ᑲᒪᒋᔭᖃᖅᐸᒃᐳᑦ 
ᖃᓄᐃᓂᖓᓕᕈᑕᐅᔪᓂᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 



3 
 

ᐃᒥᐊᓘᑕᐅᖃᑦᑕᕐᓂᑯᓂᒃ, ᖃᓄᐃᓕᐅᖅᑐᖃᕐᓂᕋᓗᐊᖅᐸᑦ ᑕᐃᒪᐃᓂᕋᐃᓂᖅ. 
ᑭᓯᐊᓂᓗᑦᑕᐅᖅ, ᐃᓕᓐᓂᐊᕐᓂᓕᕆᔨᒃᑯᑦ ᑲᑎᖅᓱᐃᕙᙱᓚᑦ ᑐᓴᖅᑕᐅᔪᒃᓴᓂᒃ 
ᖃᔅᓯᐅᓂᖏᓐᓄᑦ ᐃᓕᓐᓂᐊᖅᑏᑦ ᖃᐅᔨᒪᔭᐅᔪᑦ ᐱᖃᕐᓂᖏᓐᓂᒃ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᓪᓗᑎᒃ. ᑕᒪᓐᓇ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᓂᕐᒧᑦ ᖃᐅᔨᒪᔭᐅᓕᕐᓂᖅ ᐱᖃᕐᓂᕐᒥᒃ 
ᐃᓗᓕᖃᐅᖅᑐᒻᒪᕆᐅᕗᖅ ᐃᓚᖃᖅᖢᓂᓗ ᖃᓄᐃᓕᐅᖅᑎᕈᓘᔭᕐᓂᑦ ᐱᓕᕆᖃᑎᒌᒃᐸᒃᑐᓂᒃ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᒪᒋᔭᖃᖅᐸᖕᓂᕐᒧᑦ ᐱᑎᑦᑎᕙᒃᑐᓄᑦ. ᖃᑯᑎᒃᑯᑦ, 
ᐃᓗᐊᖅᓴᐃᓂᕐᒧᑦ ᐱᓕᕆᕙᒃᑐᑦ ᕿᑭᖅᑕᓂ ᐋᓐᓂᐊᕕᖕᒥ ᐊᔪᙱᑐᐃᓐᓇᕆᐊᖃᖅᐳᑦ 
ᑕᐃᒪᐃᑦᑐᖃᕐᓂᕋᐃᓂᕐᒥᒃ, ᑭᓯᐊᓂᓗᑦᑕᐅᖅ ᑕᒪᓐᓇ ᐱᔨᑦᑎᕋᕈᑕᐅᕙᒃᑐᖅ ᒪᓂᒪᕙᙱᓚᖅ 
ᐊᓯᖏᓐᓂ ᓄᓇᓕᖕᓂ. 

ᐊᒥᓱᑦ ᐃᓚᒌᑦ ᕿᓂᙱᓚᑦ ᑕᐃᒪᓐᓇ ᑕᐃᒪᐃᑦᑐᖃᕐᓂᕋᐃᓂᕐᒥᒃ ᐊᔾᔨᖐᙱᑦᑐᓂᒃ 
ᐱᔾᔪᑎᖃᖅᖢᑎᒃ ᓲᕐᓗ ᐱᐅᒋᔭᐅᔪᓐᓃᕈᒪᙱᓐᓂᕐᒧᑦ. ᑕᒪᓐᓇ ᑕᐃᒪᐃᑉᐸᒃᐳᖅ ᑲᓇᑕᓕᒫᒥ 
ᓄᓇᕗᒻᒥᑐᐃᓐᓇᐅᙱᑦᑐᖅ. 

ᖃᐅᔨᓴᕐᓂᕆᔭᐅᓯᒪᔪᑦ ᑕᑯᑎᑦᑎᕗᑦ ᐱᑕᖃᙱᓐᓂᖓᓂᒃ ᑕᕝᕙᒻᒪᕆᖕᓂᒃ 
ᐱᑕᖃᓪᓚᕆᖕᓂᖓᓄᑦ ᖃᔅᓯᐅᓂᖏᓐᓂᒃ ᐅᖃᐅᓯᖃᑦᑎᐊᖅᐸᙱᓐᓂᕐᓗ 
ᐊᑐᖅᑕᐅᒐᔪᒃᐸᒃᖢᓂ ᑕᒪᐃᓐᓂ ᐊᕕᒃᓯᒪᓂᕐᓂ ᐅᑭᐅᖅᑕᖅᑐᒥᓗ ᐊᕕᒃᓯᒪᓂᕐᓂ 
ᖃᔅᓯᑲᓪᓚᖕᓂᒃ ᐱᔾᔪᑎᖃᖅᖢᑎᒃ, ᐃᓚᒋᔭᐅᓪᓗᓂ ᐊᔪᕐᓇᕈᔪᒃᐸᖕᓂᖓᓂᒃ 
ᑕᐃᒪᐃᑦᑐᖃᕐᓂᕋᐃᔪᓐᓇᕐᓂᖅ, ᑕᒻᒪᖅᖢᑎᒃ ᑕᐃᒪᐃᓐᓂᕋᐃᔪᖃᖅᐸᖕᓂᖓᓄᑦ 
ᐱᐅᒋᔭᐅᔪᓐᓃᕈᑕᐅᕙᖕᓂᖓᓄᓪᓗ.  

 
ᐊᐱᖅᑯᑎ 4: 
 
ᖃᔅᓯᓂᒃ ᐃᓕᓐᓂᐊᖅᑎᒃᑲᓐᓂᕐᓂᒃ ᓇᓗᓇᐃᖅᑕᐅᓪᓚᕆᒃᓯᒪᔪᖃᖅᐸ ᓯᖓᐃᒋᔭᐅᓪᓗᑎᒃ / 
ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑰᓂᖏᓐᓂᒃ ᐊᕐᕌᒎᓵᖅᑐᓂ ᐱᖓᓱᓂ?  

 
ᑭᐅᔭᐅᓂᖓ:  
 
ᖁᓛᓂ ᓇᓗᓇᐃᖅᑕᐅᓯᒪᑎᓪᓗᒍ, ᐃᓕᓐᓂᐊᕐᓂᓕᕆᔨᒃᑯᑦ ᑲᑎᖅᓱᐃᕙᙱᓚᑦ 
ᑐᓴᖅᑕᐅᔪᒃᓴᓂᒃ ᖃᔅᓯᐅᓂᖏᓐᓄᑦ ᐃᓕᓐᓂᐊᖅᑏᑦ ᖃᐅᔨᒪᔭᐅᓕᖅᑐᑦ ᓯᖓᐃᒋᔭᐅᓪᓗᑎᒃ / 
ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑰᓂᖏᓐᓂᒃ. 
 
ᐊᐱᖅᑯᑎ 5: 
 
ᒫᓐᓇ ᑭᓱᓂᒃ ᐃᑲᔪᖅᑐᐃᔾᔪᑎᓂᒃ ᐃᓕᐅᖅᑲᐃᓯᒪᔪᖃᖅᐸ ᐃᓕᓐᓂᐊᖅᑎᓄᑦ 
ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑰᓂᖏᓐᓂᒃ? 

 
 
 
 
ᑭᐅᔭᐅᓂᖓ:  

ᓇᓕᐊᑐᐃᓐᓇᖅ ᐃᓕᓐᓂᐊᖅᑎ ᑕᑯᒃᓴᐅᑎᑦᑎᔪᖅ ᖃᐅᔨᔾᔪᑕᐅᔪᓐᓇᖅᑐᓂᒃ 
ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᓂᕐᒥᒃ, 
ᑕᑯᒃᓴᐅᑎᑦᑎᔪᓂᒡᓘᓐᓃᑦ ᐊᔪᕐᓇᖅᑐᖅᓯᐅᕐᓂᕐᒥᒃ ᐃᓕᖅᑯᓯᕆᔭᐅᕙᒃᑐᓂᒃ, ᐅᔾᔨᖅᓱᕐᓂᕐᒥᒃ, 
ᑐᑭᓯᐅᒪᓂᕐᒥᒃ ᐱᓪᓗᐊᑕᕐᓄᓪᓘᓐᓃᑦ ᐊᐅᓚᔪᓐᓇᕐᓂᕐᒥᒃ ᐊᑐᕈᓐᓇᕐᓗᑎᒃ ᓈᒻᒪᒃᑐᒃᑯᑦ 
ᐃᑲᔪᖅᑐᐃᔾᔪᑕᐅᔪᓂᒃ.    
 
ᒫᓐᓇᐅᔪᒃᑯᑦ ᐃᓕᓴᐃᔨᒥᒃ ᐊᖓᔪᖅᑳᒥᒡᓘᓐᓃᑦ ᐃᓱᒫᓘᑎᖃᖅᑐᖃᖅᐸᑦ ᐃᓕᓐᓂᐊᖅᑎᒥᒃ  
ᐊᖅᑭᒋᐊᖅᑕᐅᔪᖃᕆᐊᖃᕐᓂᖓᓂᒃ ᐃᑲᔪᖅᑐᖅᑕᐅᔪᖃᕆᐊᖃᕐᓂᖓᓂᒡᓘᓐᓃᑦ 
ᐊᑐᕐᓂᐊᕐᓗᓂ ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᐊᖑᕙᒃᑐᓂᒃ, ᑖᓐᓇ ᐃᓕᓴᐃᔨ 
ᐊᖓᔪᖅᑳᕆᔭᐅᔪᕐᓘᓐᓃᑦ ᐱᔪᒪᕙᒃᐳᖅ ᕿᒥᕐᕈᐊᕐᕕᐅᒃᑲᓐᓂᕐᓂᕐᒥᒃ ᐃᓕᓐᓂᐊᕐᕕᖕᒥ 
ᐱᓕᕆᖃᑎᒌᒃᐸᒃᑐᓄᑦ.  

ᐃᓕᓐᓂᐊᕐᕕᖕᒥ ᐱᓕᕆᖃᑎᒌᒃᐸᒃᑐᑦ ᐃᑲᔪᖅᑐᐃᓂᐊᖅᐳᑦ ᐃᓕᓐᓂᐊᕐᕕᖕᒥ ᐃᒡᓗᕈᓯᕐᒥ 
ᐃᓕᓴᐃᔨᒋᔭᐅᔪᒥᒃ ᐊᖑᒻᒪᑎᔪᒪᓂᕐᒧᑦ ᐃᓕᓐᓂᐊᖅᑎᐅᑉ ᐱᔭᕆᐊᖃᖅᑕᖏᓐᓂᒃ. ᑕᒪᓐᓇ 
ᐃᓚᖃᑐᐃᓐᓇᕆᐊᓕᒃ ᐊᖏᒡᓕᕙᓪᓕᐊᑎᑦᑎᓂᕐᒥᒃ ᐃᓕᓴᐃᔩᑦ ᖃᔅᓯᐅᓂᖏᓐᓂᒃ 
ᐱᓕᕆᖃᑎᒌᖕᓂᒃᑯᑦ ᐃᑲᔪᖅᓱᐃᓂᒃᑯᓪᓗ, ᐊᑐᓕᖅᑎᑦᑎᓂᒃᑯᑦ ᐃᓛᒃᑰᖅᑐᑦ ᐃᓕᓐᓂᐊᖅᑏᑦ 
ᐃᑲᔪᖅᑐᖅᑕᐅᓂᖏᓐᓄᑦ ᐱᕙᒌᔭᖅᑕᐅᓂᕐᒥᒃ ᐊᒻᒪᓗ/ᐅᕝᕙᓗᓃᑦ ᐃᓂᑖᖁᔨᓂᕐᒥᒃ 
ᐃᓕᓐᓂᐊᖅᑎᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔪᖅᑐᐃᕙᖕᓂᕐᒧᑦ ᐱᔨᑦᑎᕋᕐᕕᖃᕐᓂᕐᒧᑦ 
ᐱᑎᑦᑎᕙᒃᑐᒥᒃ ᖃᐅᔨᓴᖅᑕᐅᒃᑲᓐᓂᖁᓪᓗᒍ ᐃᑲᔪᕐᓂᐊᕐᓗᒍ ᐃᓕᓐᓂᐊᕐᕕᖕᒥ 
ᐱᓕᕆᐊᖑᕙᒃᑐᓄᑦ.     

 
ᐊᐱᖅᑯᑎ 6: 
 
ᒫᓐᓇ ᐃᑲᔪᖅᑐᐃᔾᔪᑕᐅᔪᑦ ᐃᓕᓐᓂᐊᖅᑎᓄᑦ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ 
ᐃᒥᐊᓘᑕᐅᖃᑦᑕᕐᓂᑰᓂᕐᓄᑦ ᓈᒻᒪᒃᐹᑦ ᐱᔭᕆᐊᖃᖅᑕᖏᓐᓂᒃ ᐱᑎᓐᓂᐊᕐᓗᒌᑦ?  

 
ᑭᐅᔭᐅᓂᖓ:  
 
ᒫᓐᓇ ᐃᑲᔪᕈᑕᐅᖃᑦᑕᖅᑐᑦ ᒪᓂᒪᔪᑦ ᐃᓕᓐᓂᐊᖅᑎᓄᑦ ᑕᑯᒃᓴᐅᑎᑦᑎᔪᓄᑦ ᐱᓯᒪᓂᕐᒥᓂᒃ 
ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑰᓂᕐᒥᓂᒃ ᐊᔾᔨᖃᑲᓴᒃᐳᑦ  
ᐃᑲᔪᖅᑐᕈᑕᐅᓯᒪᔪᓂᒃ ᒪᓂᒪᑎᑕᐅᔪᓂᒃ ᐊᓯᖏᓐᓄᑦ ᑲᓇᑕᒥᐅᓄᑦ.  ᒫᓐᓇᒃᑯᑦ 
ᐱᓕᕆᖃᑎᖃᖅᐳᒍᑦ ᐃᓕᓐᓂᐊᕐᕕᓕᒫᓂᒃ ᐃᖅᑲᓇᐃᔭᖅᑎᓂᒡᓗ ᓇᓗᙱᑦᑎᐊᕈᒪᓂᕐᒧᑦ 
ᖃᐅᔨᒪᒐᓗᐊᕐᒪᖔᑕ ᐃᑲᔪᖅᑐᕈᑕᐅᕙᒃᑐᓂᒃ ᒪᓂᒪᑎᑕᐅᔪᓂᒃ.  ᑕᒪᕐᒥᑦᑎᐊᖅ 
ᐱᔪᒪᔾᔪᑕᐅᔪᑦ ᐃᑲᔪᖅᑐᐃᓂᕐᒧᑦ ᐃᓕᓐᓂᐊᕐᓇᒧᑦ ᐊᕐᕌᒍᒋᔭᐅᒧᑦ 2018-2019-ᒧᑦ 
ᐱᓕᕆᐊᖑᓚᐅᖅᐳᑦ ᐱᔪᒪᔾᔪᑕᐅᔪᒥᒡᓗ ᐋᒃᑳᖅᑕᐅᔪᖃᓚᐅᙱᖦᖢᓂ.  
 
ᐊᐱᖅᑯᑎ 7:  
 
ᐃᓕᓐᓂᐊᕐᓂᓕᕆᔨᒃᑯᑦ ᐊᖏᒡᓕᒋᐊᖅᑎᑦᑎᔪᒪᕚᑦ ᐃᑲᔪᖅᑐᐃᓂᕐᓂᒃ ᐃᓕᓐᓂᐊᖅᑎᓂᒃ 
ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑰᓂᖏᓐᓃᒃ? 

 
ᑭᐅᔭᐅᓂᖓ:  

ᑖᓐᓇ ᐱᓕᕆᕝᕕᒋᔭᐅᔪᖅ ᖃᐅᔨᓴᖅᓯᒃᑲᓐᓂᖅᐸᓪᓕᐊᖏᓐᓇᐅᔭᖅᐸᒃᐳᖅ 
ᓄᑖᙳᕆᐊᖅᑎᑦᑎᕙᒃᖢᓂᓗ ᐊᔪᕈᓐᓃᖅᓴᖅᑎᑦᑎᓂᕆᕙᒃᑕᒥᓂᒃ ᐃᑲᔪᖅᑐᐃᔪᒪᓪᓗᑎᒃ 
ᐱᔭᐅᔭᕆᐊᓕᖕᓄᑦ ᐃᓕᓐᓂᐊᖅᑎᓂᑦ.  ᐱᔭᐅᔭᕆᐊᓕᖕᓄᑦ ᖃᐅᔨᓴᖅᓯᓂᖅ 
ᑲᑎᑕᐅᕙᓪᓕᐊᕙᒃᐳᖅ ᐊᒥᓱᓂᑦ ᐱᕝᕕᐅᔪᓐᓇᖅᑐᓂᑦ ᐃᓚᒋᔭᐅᓪᓗᑎᒃ ᐃᓕᓐᓂᐊᕐᕕᖕᒥ 
ᐃᖅᑲᓇᐃᔭᖅᑏᑦ, ᐊᖓᔪᖅᑳᑦ, ᓄᓇᓕᖕᒥᐅᑦ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ, ᐃᓕᓐᓂᐊᕐᓂᓕᕆᓂᕐᒧᓪᓗ ᐃᑲᔪᖅᑐᐃᕙᖕᓂᕐᒧᑦ ᐱᔨᑦᑎᕋᖅᑎᒋᔭᐅᔪᓂᑦ 
ᒫᓐᓇ ᐃᓕᓐᓂᐊᕕᑦᑎᓐᓃᖃᑦᑕᖅᑐᓄᑦ.      

ᐱᓕᕆᕝᕕᒋᔭᐅᔪᖅ ᑐᓂᓯᓯᒪᕗᖅ ᒪᕐᕉᖕᓂᒃ ᐱᓕᕆᐊᒃᓵᖕᓂᒃ ᐃᑲᔪᖅᑐᐃᓂᕐᒧᑦ 
ᐱᔨᑦᑎᕋᕐᓂᕆᔭᐅᕙᒃᑐᓄᑦ ᑭᖑᓂᑦᑎᓐᓂ. 2016-17−ᒥ 8−ᓂᑦ ᐃᓄᒃᑎᒍᑦ ᐊᕐᕌᒍᒋᔭᐅᔪᓂᒃ  
ᐊᖏᖅᑕᐅᔪᖃᓚᐅᖅᐳᖅ ᐃᑲᔪᖅᑐᐃᓂᕐᒧᑦ ᐱᔨᑦᑎᕋᕐᓂᕆᔭᐅᔪᓂᒃ ᐃᓕᓐᓂᐊᖅᑏᑦ 
ᐊᓂᒍᐃᕙᓪᓕᐊᕙᖕᓂᖏᓐᓄᑦ ᐱᓕᕆᕝᕕᒋᔭᐅᔪᒥ. 2017-18−ᒥ $850,000.00−ᓂᒃ 
ᐊᖏᖅᑕᐅᔪᖃᓚᐅᖅᑐᖅ ᑳᓐᑐᓛᒃᑯᑦ ᐱᔨᑦᑎᕋᕐᕕᖃᕐᓂᕐᒧᑦ ᑮᓇᐅᔭᓂᒃ ᐱᑎᑦᑎᓂᐊᕐᓗᓂ 
ᐃᑲᔪᖅᑐᐃᒃᑲᓐᓂᕐᓂᕐᒥᒃ ᐃᓕᓐᓂᐊᕐᕕᖕᓄᑦ ᐃᑲᔪᖅᑐᐃᓂᕐᒧᑦ ᐱᔨᑦᑎᕋᕈᑎᓕᖕᓄᑦ. ᑖᓐᓇ 
ᐱᓕᕆᕝᕕᒋᔭᐅᔪᖅ ᐱᓇᔪᐃᓐᓇᖅᐸᒃᐳᖅ ᑭᒡᒐᖅᑐᐃᔪᒪᓪᓗᓂ ᐃᑲᔪᖅᑐᐃᓂᕐᒧᑦ 
ᐱᔨᑦᑎᕋᕐᓂᕆᔭᐅᕙᒃᑐᓂᒃ.  

 
 
ᐊᐱᖅᑯᑎ 8:  
 
ᑖᓐᓇ ᐱᓕᕆᕝᕕᒋᔭᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᑎᑦᑎᕙᒃᐹ ᐊᔪᕈᓐᓃᖅᓴᖅᑎᑦᑎᓂᕐᒥᒃ 
ᐃᓕᓴᐃᔨᓄᑦ ᖃᓄᖅ ᓇᓗᓇᐃᖅᓯᖃᑦᑕᕈᓐᓇᕋᔭᕐᒪᖔᑕ ᑕᐃᒪᐃᓐᓇᓱᒋᔭᐅᔪᓂᒃ 
ᖃᐅᔨᔭᐅᓯᒪᙱᑦᑐᓂᒃ ᐃᓕᓐᓂᐊᖅᑎᓂᒃ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ 
ᐃᒥᐊᓘᑕᐅᖃᑦᑕᕐᓂᑰᓂᖏᓐᓅᑦ? 

a. ᑕᐃᒪᐃᑉᐸᑦ, ᖃᓄᖅ ᐊᑯᓚᐃᑎᒋᔪᒥᒃ ᐊᔪᕈᓐᓃᖅᓴᖅᑎᑕᐅᓂᖅ ᑲᔪᓯᑎᑕᐅᕙᒃᐸ? 

b. ᐃᓕᓐᓂᐊᕐᓂᓕᕆᔨᒃᑯᑦ ᐊᖏᒡᓕᒋᐊᖅᑎᑦᑎᕙᓪᓕᐊᔪᒪᕚᑦ ᑕᒪᑐᒥᖓ 
ᐊᔪᕈᓐᓃᖅᓴᕐᓂᐅᕙᒃᑐᒦᒃ? 
 

ᑭᐅᔭᐅᓂᖓ: 
 
ᐊᒥᓱᑦ ᐃᖅᑲᓇᐃᔭᖅᑎᒋᔭᕗᑦ ᖃᐅᔨᒪᒐᓗᐊᖅᑎᓪᓗᒋᑦ ᖃᐅᔨᔾᔪᑕᐅᔪᓐᓇᖅᑐᓂᒃ 
ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑯᓂᒃ, ᑕᐃᒪᐃᑦᑐᖃᕐᓂᕋᐃᓂᖅ  
ᖃᔅᓯᑲᓪᓚᖕᓂᑦ−ᐱᓕᕆᔪᓐᓇᖅᑐᓂᑦ ᐱᓕᕆᖃᑎᒌᓂᑦ ᑕᐃᒪᐃᓐᓂᕋᖅᑕᐅᕙᒃᖢᓂ 
(ᐃᒪᐃᑦᑑᒐᔪᒃᖢᑎᒃ ᑕᐃᒪᐃᓐᓂᕋᐃᔪᑦ,  pediatrician, ᐅᖃᐅᓯᕐᒥᒃ ᐅᖃᓪᓚᒍᓐᓇᕐᓂᕐᒥᒃ 
ᐱᓕᕆᔨᓪᓚᕆᖕᒥᑦ neuropsychologist−ᒥᓪᓗ) ᐊᑐᖅᖢᑎᒃ ᐊᓯᔾᔨᒐᒃᓴᐅᙱᑦᑐᓂᒃ 
ᐊᑐᖅᑕᐅᕙᒃᑐᓂᒡᓗ ᑕᐃᒪᐃᓐᓂᕋᐃᔾᔪᑎᓂᒃ.  ᐃᓕᓐᓂᐊᕐᓂᓕᕆᔨᒃᑯᑦ 
ᑕᐅᑐᒐᖃᓪᓗᐊᑕᖅᐸᒃᐳᑦ ᐃᓛᒃᑰᖅᑐᑦ ᐱᔭᕆᐊᖃᖅᑕᖏᓐᓄᑦ ᑕᒪᐃᑕ ᓄᑕᖅᑲᓕᒫᑦ, 
ᑕᒪᓐᓇᓗᑦᑕᐅᖅ ᐃᓚᖃᕐᓂᐊᕆᓪᓗᓂ ᐱᔭᐅᔭᕆᐊᓕᖕᓂᒃ ᓄᑕᖅᑲᓄᑦ ᑕᑯᒃᓴᐅᑎᑦᑎᔪᓄᑦ 
ᖃᐅᔨᔾᔪᑕᐅᔪᓐᓇᖅᑐᓂᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑰᓂᖏᓐᓂᒃ. 

ᐊᐱᖅᑯᑎ 9:  
 
ᑖᓐᓇ ᐱᓕᕆᕝᕕᒋᔭᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᑎᑦᑎᕙᒃᐹ ᐊᔪᕈᓐᓃᖅᓴᖅᑎᑦᑎᓂᕐᒥᒃ 
ᐃᓕᓴᐃᔨᓄᑦ ᖃᓄᖅ ᓇᓗᓇᐃᖅᓯᖃᑦᑕᕈᓐᓇᕋᔭᕐᒪᖔᑕ ᑕᐃᒪᐃᓐᓇᓱᒋᔭᐅᔪᓂᒃ 
ᖃᐅᔨᔭᐅᓯᒪᙱᑦᑐᓂᒃ ᐃᓕᓐᓂᐊᖅᑎᓂᒃ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ 
ᐃᒥᐊᓘᑕᐅᖃᑦᑕᕐᓂᑰᓂᖏᓐᓅᑦ? 

a. ᑕᐃᒪᐃᑉᐸᑦ, ᖃᓄᖅ ᐊᑯᓚᐃᑎᒋᔪᒥᒃ ᐊᔪᕈᓐᓃᖅᓴᖅᑎᑕᐅᓂᖅ ᑲᔪᓯᑎᑕᐅᕙᒃᐸ? 

b. ᐃᓕᓐᓂᐊᕐᓂᓕᕆᔨᒃᑯᑦ ᐊᖏᒡᓕᒋᐊᖅᑎᑦᑎᕙᓪᓕᐊᔪᒪᕚᑦ ᑕᒪᑐᒥᖓ 
ᐊᔪᕈᓐᓃᖅᓴᕐᓂᐅᕙᒃᑐᒦᒃ?  

c. ᐃᓕᓐᓂᐊᕐᓂᓕᕆᔨᒃᑯᑦ ᓇᓗᓇᐃᖅᓯᔪᒪᓂᖃᖅᐹᑦ FASD−ᒧᑦ 
ᖃᐅᔨᔾᔪᑕᐅᔪᓐᓇᖅᑐᓂᒃ ᑕᒪᐃᓐᓂ ᐊᑐᓂᑦ ᐃᓕᓐᓂᐊᕐᕕᖕᓂ 
ᓇᓗᙱᑦᑎᐊᕈᒪᓂᕐᒥᓄᑦ FASD-ᒧᑦ ᐱᐅᓛᓂᒃ ᐊᑐᖅᑕᐅᕙᒃᑐᓂᒃ 
ᐊᑐᖅᑐᖃᖃᑦᑕᕋᓗᐊᕐᒪᖔᑦ ᖃᐅᔨᔾᔪᑕᐅᔪᓐᓇᖅᑐᓂᒃ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᓂᕐᒧᑦ ᓴᖅᑭᑎᑕᐅᒃᐸᑕ 
ᑕᐃᒪᐃᓐᓇᓱᒋᔭᐅᔪᓄᑦ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑯᓄᑦ ᓇᓗᓇᐃᖅᑕᐅᓪᓚᕆᒃᑐᓄᓪᓘᓐᓃᑦ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑯᓄᑦ ᐃᓕᓐᓂᐊᖅᑎᓂ ᑕᒪᐃᓐᓂ ᐊᑐᓂᑦ 
ᐃᓕᓐᓂᐊᕐᕕᖕᓂ ᓄᓇᕗᒻᒦ? (ᑖᓐᓇ ᐅᓇᐅᑐᐃᓐᓇᕆᐊᖃᖅᐳᖅ, SST−ᒋᔭᐅᔪᖅ) 
 

ᑭᐅᔾᔪᑖ:   
 
ᓇᓗᓇᐃᔭᖅᓯᒪᑎᓪᓗᒍ ᐊᐱᖅᑯᑎᒃᓴᒥ 5−ᒥ, ᓇᓕᐊᑐᐃᓐᓇᖅ ᐃᓕᓐᓂᐊᖅᑎ 
ᑕᑯᒃᓴᐅᑎᑦᑎᔪᖅ ᖃᐅᔨᔾᔪᑕᐅᔪᓐᓇᖅᑐᓂᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑰᓂᕐᒥᒃ, ᑕᑯᒃᓴᐅᑎᑦᑎᔪᓂᒡᓘᓐᓃᑦ ᐊᔪᕐᓇᖅᑐᖅᓯᐅᕐᓂᕐᒥᒃ 
ᐃᓕᖅᑯᓯᕆᔭᐅᕙᒃᑐᓂᒃ, ᐅᔾᔨᖅᓱᕐᓂᕐᒥᒃ, ᑐᑭᓯᐅᒪᓂᕐᒥᒃ ᐱᓪᓗᐊᑕᕐᓄᓪᓘᓐᓃᑦ 
ᐊᐅᓚᔪᓐᓇᕐᓂᕐᒥᒃ ᐊᑐᕈᓐᓇᕐᓗᑎᒃ ᓈᒻᒪᒃᑐᒃᑯᑦ ᐃᑲᔪᖅᑐᐃᔾᔪᑕᐅᔪᓂᒃ.    
 
ᐊᐱᖅᑯᑎ 10:  
 
ᑖᓐᓇ ᐱᓕᕆᕝᕕᒋᔭᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᑎᑦᑎᕙᒃᐹ ᐊᔪᕈᓐᓃᖅᓴᖅᑎᑦᑎᓂᕐᒥᒃ 
ᐃᓕᓴᐃᔨᓄᑦ ᖃᓄᖅ ᓇᓗᓇᐃᖅᓯᖃᑦᑕᕈᓐᓇᕋᔭᕐᒪᖔᑕ ᑕᐃᒪᐃᓐᓇᓱᒋᔭᐅᔪᓂᒃ 
ᖃᐅᔨᔭᐅᓯᒪᙱᑦᑐᓂᒃ ᐃᓕᓐᓂᐊᖅᑎᓂᒃ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ 
ᐃᒥᐊᓘᑕᐅᖃᑦᑕᕐᓂᑰᓂᖏᓐᓅᑦ? 

a. ᑕᐃᒪᐃᑉᐸᑦ, ᖃᓄᖅ ᐊᑯᓚᐃᑎᒋᔪᒥᒃ ᐊᔪᕈᓐᓃᖅᓴᖅᑎᑕᐅᓂᖅ ᑲᔪᓯᑎᑕᐅᕙᒃᐸ? 

b. ᐃᓕᓐᓂᐊᕐᓂᓕᕆᔨᒃᑯᑦ ᐊᖏᒡᓕᒋᐊᖅᑎᑦᑎᕙᓪᓕᐊᔪᒪᕚᑦ ᑕᒪᑐᒥᖓ 
ᐊᔪᕈᓐᓃᖅᓴᕐᓂᐅᕙᒃᑐᒦᒃ? 
 

ᑭᐅᔭᐅᓂᖓ: 

ᐅᑭᐊᒃᓵᒥ 2017−ᖑᓚᐅᕐᓂᖓᓂᑦ, ᐱᓕᕆᕝᕕᒋᔭᕗᑦ ᐱᑎᑦᑎᓯᑲᐅᑎᒋᖃᑦᑕᕈᓐᓇᖅᓯᒪᕗᖅ 
ᐊᑐᕈᓐᓇᕐᓂᕐᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔪᖅᑐᐃᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓂᒃ 
ᐃᒪᐃᑦᑑᓪᓗᑎᒃ, ᐃᖅᑲᓇᐃᔭᕐᕕᒋᔭᐅᔪᒥ ᑲᒪᒋᔭᐅᕝᕕᐅᓂᕐᒥᒃ, ᐅᖃᐅᓯᕐᒥᒃ 
ᐅᖃᓪᓚᒍᓐᓇᕐᓂᕐᒧᑦ ᐱᓕᕆᕝᕕᐅᓂᕐᒥᒃ, ᑎᒥᒃᑯᑦ ᑲᒪᒋᔭᐅᓂᕐᒥᒃ ᐊᒻᒪᓗ, ᐃᓚᖏᓐᓄᑦ, 
ᐃᓕᖅᑯᓯᕆᔭᐅᔪᓄᑦ ᐱᓕᕆᕝᕕᖃᖔᓕᕐᓂᕐᒥᒃ ᐱᐅᓯᒋᐊᖅᑎᑦᑎᔪᒪᓂᕐᒥᒃ ᐱᓕᕆᐊᒃᓴᓂᒃ 
ᐃᓕᓐᓂᐊᖅᑎᓄᑦ ᐱᔭᕆᐊᖃᑐᐃᓐᓇᕆᐊᓕᖕᓄᑦ ᐊᔪᕐᓇᕈᔪᒃᑐᓂᒃ. ᑕᒪᓐᓇ ᐃᓚᖃᕋᔭᖅᐳᖅ 
ᐃᓕᓐᓂᐊᖅᑎᓂᒃ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑯᓂᒃ, 
ᖃᓄᑐᐃᓐᓇᖅ ᖃᐅᔨᔭᐅᒐᓗᐊᕈᑎᒃ ᖃᐅᔨᓴᖅᑕᐅᓗᑎᒃ. 

ᑎᒥᓕᕆᔩᑦ/ᐃᓱᒪᓕᕆᔩᑦ ᑕᑯᔭᖅᑐᕐᓂᐊᐳᑦ ᑕᒪᐃᓐᓂᒃ ᓄᓇᕗᒻᒥ ᐃᓕᓐᓂᐊᕐᕕᓕᒫᓂᒃ 
ᐊᑕᐅᓯᐊᕐᓗᑎᒃ ᒪᕐᕈᐃᖅᓱᕐᓗᑎᒡᓘᓐᓃᑦ ᐊᕐᕌᒍᒥ ᖃᐅᔨᓴᖅᓯᔭᖅᑐᕐᓗᑎᒃ ᓄᑖᓂᒃ 
ᐱᓕᕆᕝᕕᐅᖁᔭᐅᔪᓂᒃ ᖃᐅᔨᒋᐊᕐᕕᖃᒃᑲᓐᓂᕆᐊᖅᑐᕐᓗᑎᒡᓗ ᑭᖑᓂᑦᑎᓐᓂ 
ᐱᓕᕆᕝᕕᒋᓚᐅᖅᑕᒥᓂ.  ᐃᓕᓐᓂᐊᕐᕕᓕᐊᖅᓯᒪᓂᕐᒥᓂ ᑕᒪᒃᑯᐊ ᑎᒥᓕᕆᔩᑦ/ᐃᓱᒪᓕᕆᔩᑦ 
ᒪᓂᒪᑎᑦᑎᕙᒃᐳᑦ ᐃᖅᑲᓇᐃᔭᖅᑎᓄᑦ ᐊᔪᕈᓐᓃᖅᓴᒐᒃᓴᓂᒃ ᐱᖓᓱᐃᓕᖅᑲᖓᔪᑎᒍᑦ:  1) 
ᑕᐃᑲᓂᓪᓚᕆᒃ ᐱᓕᕆᑎᑦᑎᓂᖅ ᑕᒪᐃᓐᓄᑦ ᐃᓕᓐᓂᐊᕐᕕᓕᒫᒧᑦ ᐃᖅᑲᓇᐃᔭᖅᑎᒋᔭᐅᔪᓄᑦ 
ᐃᓱᒪᒋᔭᒃᓴᒧᑦ ᓈᒻᒪᒃᑐᒧᑦ ᑖᔅᓱᒧᖓ ᐃᓕᓐᓂᐊᕐᕕᖕᒧᑦ; ᐊᒻᒪᓗ 2) ᐃᓕᓴᐃᔩᑦ 
ᐊᔪᕈᓐᓃᖅᓴᖅᑎᑕᐅᕙᒃᐳᑦ ᐃᓛᒃᑯᑦ ᑕᐃᒪᐃᔾᔪᑎᖃᖅᖢᑎᒃ ᐃᓕᓐᓂᐊᖅᑎᒧᑦ 
ᖃᐅᔨᓴᖅᑕᐅᔪᒧᑦ, ᐃᒪᓐᓇᐅᒐᔪᒃᐸᒃᖢᓂᓗ, ᑕᒪᓐᓇ ᑐᓴᖅᑕᐅᔪᒃᓴᖅ ᐊᑐᖅᑕᐅᕙᒃᐸᒃᐳᖅ 
ᐋᖅᑭᒃᓱᐃᔪᖃᓕᕌᖓᑦ ᐃᓕᓐᓂᐊᕐᕕᖕᒥ ᐃᑲᔪᖅᑐᐃᓂᕐᒧᑦ ᐱᓕᕆᐊᖑᖃᑦᑕᕐᓂᐊᖅᑐᓂᒃ; 
ᐊᒻᒪᓗ 3) ᑎᒥᓕᕆᔩᑦ/ᐃᓱᒪᓕᕆᔩᑦ ᒪᓂᒪᕙᒃᐳᑦ ᐃᓕᓐᓂᐊᕐᕕᖕᒧᙵᐅᓯᒪᓕᕌᖓᒥᒃ 
ᑕᐃᑲᓃᙱᒃᑲᓗᐊᕐᓗᑎᒡᓘᓐᓃᑦ ᐅᖃᐅᓯᖃᕐᓂᐊᕐᓗᑎᒃ ᖃᓄᑐᐃᓐᓇᖅ ᐃᓱᒪᒋᔭᒃᓴᓂᒃ 
ᐅᖃᖃᑎᒋᓗᒋᑦ ᐃᓕᓴᐃᔩᑦ. 

ᐃᓕᓐᓂᐊᕐᓇᖅ ᐊᕐᕌᒍᒋᔭᐅᔪᖅ ᐃᓱᓕᒃᑳᖓᑦ, ᐃᓕᓐᓂᐊᖅᑏᑦ ᐅᓂᒃᑳᓕᐅᕐᕕᐅᓂᖏᑦ 
ᕿᒥᕐᕈᐊᖅᑕᐅᒃᑲᓐᓂᖅᐸᒃᐳᑦ ᐊᔪᕈᓃᖅᓴᒐᒃᓴᒥᒡᓗ ᐱᕙᒌᔭᖅᑐᖃᓕᖅᐸᒃᐳᖅ ᑕᒪᒃᑯᐊ 
ᐱᔭᐅᔭᕆᐊᓖᑦ ᒪᓕᒃᖢᒋᑦ.  2019-2020−ᒥ ᐃᓕᓐᓂᐊᕐᓇᒧᑦ ᐊᕐᕌᒍᒋᔭᐅᔪᒥ, ᐊᒥᓱᓂᒃ 
ᓄᑖᓂᒃ ᐊᔪᕈᓐᓃᖅᓴᒐᒃᓴᓂᒃ ᐃᓚᓕᐅᔾᔨᔪᖃᕐᓂᐊᖅᐳᖅ ᑎᑎᕋᖅᓯᒪᔪᓄᑦ 
ᐱᔨᑦᑎᕋᕐᓂᕆᔭᐅᔪᓄᑦ ᑕᒪᒃᑯᐊ ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔪᖅᑐᐃᕙᖕᓂᕐᒧᑦ 
ᐱᔨᑦᑎᕋᕐᕕᖃᕐᓂᕐᒧᑦ ᐱᑎᑦᑎᕙᒃᑐᑦ ᐱᑎᑦᑎᔾᔪᑎᒋᖃᑦᑕᕐᓂᐊᖅᑕᖏᓐᓂᒃ. 

ᐃᓕᓴᐃᔩᑦ, ᐃᓕᓐᓂᐊᖅᑎᓂᒃ ᐃᑲᔪᖅᑐᐃᕙᖕᓂᕐᒧᑦ ᐃᓕᓴᐃᔩᑦ ᐃᓕᓐᓂᐊᖅᑎᓄᓪᓗ 
ᐃᑲᔪᖅᑐᐃᕙᖕᓂᕐᒧᑦ ᐃᑲᔪᖅᑏᑦ ᐱᒋᐊᒐᔪᒃᐸᒃᐳᑦ ᐊᒥᖅᑳᕈᑕᐅᔪᓄᑦ 
ᑎᑎᖅᑲᖅᑖᕐᕕᐅᕙᒃᑐᓄᑦ:  EDUstudentreferrals@gov.nu.ca ᐊᒻᒪᓗ 
EDUSS@gov.nu.ca;   ᑕᒪᓐᓇ ᐱᑎᑦᑎᕙᒃᐳᖅ ᐱᓕᕆᕝᕕᒋᔭᐅᔪᒥ ᐃᖅᑲᓇᐃᔭᖅᑎᓂᒃ 
ᐱᐅᔪᒻᒪᕆᖕᓂᒃ ᑐᓴᖅᑕᐅᔪᒃᓴᓂᒃ ᐱᔾᔪᑎᖃᖅᖢᑎᒃ ᐊᔪᕈᓐᓃᖅᓴᕐᓂᕐᒧᑦ ᐱᔭᐅᔭᕆᐊᓕᖕᓂᒃ.  
ᐱᓕᕆᕝᕕᒋᔭᐅᔪᖅ ᐊᑐᕈᓐᓇᖃᑦᑕᖅᐳᖅ ᑕᒪᑐᒥᖓ ᑐᓴᖅᑕᐅᔪᒃᓴᒥᒃ ᐱᑎᑦᑎᓂᐊᕐᓗᓂ 
ᐊᔪᕈᓐᓃᖅᓴᕐᓂᕐᒥᒃ ᐱᔭᐅᔭᕆᐊᖃᕐᓂᖓᒍᑦ, ᑕᒪᐃᑎᒍᑦ ᐅᐸᒃᓯᒪᙱᒃᑲᓗᐊᕐᓗᒍ 
ᐅᑯᑎᒎᓇᖅ, Connected North ᑕᐃᒪᐃᑦᑕᕆᐊᖃᖅᐸᓪᓗ, ᐱᑐᐃᓐᓇᐅᙱᑦᑐᓂᒃ 
ᐊᔪᕈᓐᓃᖅᓴᕐᓂᕐᒥᒃ ᒪᓂᒪᑎᑕᐅᔪᖃᕈᓐᓇᖅᐳᖅ ᐃᓛᒃᑰᖅᑐᓄᑦ ᐃᓕᓐᓂᐊᕐᕕᖕᓄᑦ.   

ᐃᓕᓐᓂᐊᕐᓇᒥ ᐊᕐᕌᒍᒋᔭᐅᔪᒥ 2017-2018−ᒥ ᐃᓕᓐᓂᐊᖅᑎᓂᒃ ᐃᑲᔪᖅᑐᐃᕙᖕᓂᕐᒧᑦ 
ᐃᑲᔪᖅᑏᑦ ᑲᑎᓚᐅᖅᐳᑦ ᑎᓴᒪᓂ ᐊᔾᔨᒌᙱᑦᑐᓂ ᐃᓂᓂ ᑕᒫᓂᓕᒫᖅ ᐅᑭᐅᖅᑕᖅᑐᒥ 
ᐊᕕᒃᓯᒪᓂᕐᒥ ᐱᑎᑕᐅᓂᐊᕐᓗᑎᒃ ᐊᔪᕈᓐᓃᖅᓴᖅᑎᑕᐅᓂᕐᒥᒃ ᐃᑲᔪᖅᑐᐃᓗᑎᒃ 

ᐃᓕᓐᓂᐊᖅᑎᓂᒃ ᑕᑯᒃᓴᐅᑎᑦᑎᔪᓂᒃ ᐊᔪᕐᓇᖅᑐᓂᒃ  ᐃᓕᖅᑯᓯᖃᕐᓂᕐᒥᒃ, ᐃᓚᒋᔭᐅᓗᓂ 
ᐃᓕᖅᑯᓯᖃᕐᓂᖅ ᐊᒃᑐᐊᓂᓕᖕᒥᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑯᓂᒃ.   

ᑕᒪᓐᓇ ᐊᔪᕈᓐᓃᖅᓴᕐᓂᖅ ᓱᓕᒃᑲᓐᓂᖅ ᓴᖅᑭᑎᑕᐅᓚᐅᖅᓯᒪᕗᖅ ᐃᓱᒪᖅᓲᑕᐅᔪᓐᓇᖅᖢᓂ 
ᐊᔪᕈᓐᓃᖅᓴᒐᒃᓴᐅᓪᓗᓂ ᐃᓕᓐᓂᐊᖅᑏᑦ ᐃᑲᔪᖅᑕᐅᕙᖕᓂᖏᓐᓄᑦ ᐃᑲᔪᖅᑎᓄᑦ ᕕᕗᐊᕆ 
2019−ᒥ.  ᐃᓕᓐᓂᐊᕐᓇᒧᑦ ᐊᕐᕌᒍᒋᔭᐅᔪᒧᑦ 2019-2020−ᒧᑦ ᑖᓐᓇ ᐱᓕᕆᕝᕕᒋᔭᐅᔪᖅ 
ᓴᖅᑭᑎᑦᑎᕙᓪᓕᐊᕗᖅ ᐊᔪᕈᓐᓃᖅᓴᕐᓂᕐᒥᒃ ᐃᓕᓐᓂᐊᕐᕖᑦ ᐊᖓᔪᖅᑳᖏᓐᓄᑦ, 
ᐃᓕᓐᓂᐊᖅᑏᑦ ᐃᑲᔪᖅᑕᐅᕙᖕᓂᖏᓐᓄᑦ ᐃᓕᓴᐃᔨᓄᑦ, ᐃᓕᓐᓂᐊᖅᑏᑦ 
ᐃᑲᔪᖅᑕᐅᕙᖕᓂᖏᓐᓄᑦ ᐃᑲᔪᖅᑏᑦ ᐊᒻᒪᓗ ᐃᓕᓐᓂᐊᕐᕕᒻᒥ ᐃᓅᓯᓕᕆᔩᑦ 
ᐋᖅᑭᒃᓱᐃᒃᑲᓐᓂᕐᓂᕐᒧᑦ ᑭᐅᓯᓂᕐᒧᓪᓗ ᐃᓕᓐᓂᐊᖅᑏᑦ ᐃᓕᖅᑯᓯᖏᓐᓄᑦ.    

 
ᐊᐱᖅᑯᑎ 11:  
 
ᑖᓐᓇ ᐱᓕᕆᕝᕕᒋᔭᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᑎᑦᑎᕙᒃᐹ ᐊᔪᕈᓐᓃᖅᓴᖅᑎᑦᑎᓂᕐᒥᒃ 
ᐃᓕᓐᓂᐊᖅᑏᑦ ᐃᑲᔪᖅᑕᐅᕙ̀ᖕᓂᖏᓐᓄᑦ ᐃᑲᔪᖅᑎᓄᑦ ᖃᓄᖅ ᐱᑎᑦᑎᖃᑦᑕᕈᓐᓇᕐᒪᖔᑕ 
ᐃᓕᓐᓂᐊᖅᑎᓂᒃ ᓯᖓᐃᒋᔭᐅᓪᓗᑎᒃ / ᓇᔾᔨᐊᕆᔭᐅᓪᓗᑎᒃ 
ᐃᒥᐊᓘᑕᐅᖃᑦᑕᕐᓂᑰᓂᖏᓐᓅᑦ? 

a. ᑕᐃᒪᐃᑉᐸᑦ, ᖃᓄᖅ ᐊᑯᓚᐃᑎᒋᔪᒥᒃ ᐊᔪᕈᓐᓃᖅᓴᖅᑎᑕᐅᓂᖅ ᑲᔪᓯᑎᑕᐅᕙᒃᐸ? 

b. ᐃᓕᓐᓂᐊᕐᓂᓕᕆᔨᒃᑯᑦ ᐊᖏᒡᓕᒋᐊᖅᑎᑦᑎᕙᓪᓕᐊᔪᒪᕚᑦ ᑕᒪᑐᒥᖓ 
ᐊᔪᕈᓐᓃᖅᓴᕐᓂᐅᕙᒃᑐᒦᒃ? 
 

ᑭᐅᔭᐅᓂᖓ:  
 
ᐊᒥᓱᑦ ᐃᖅᑲᓇᐃᔭᖅᑎᕗᑦ ᖃᐅᔨᒪᒐᓗᐊᖅᑎᓪᓗᒋᑦ ᖃᐅᔨᔾᔪᑕᐅᔪᓐᓇᖅᑐᓂᒃ 
ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑯᓄᑦ, ᓄᑕᕋᕗᑦ 
ᑕᐃᒪᐃᑦᑐᖃᕐᓂᖏᓐᓂᒃ ᖃᐅᔨᔭᐅᒐᔪᒃᐸᙱᑦᑐᑦ (ᑕᑯᓗᒍ ᑭᐅᔾᔪᑕᐅᔪᖅ ᐊᐱᖅᑯᑎᒧᑦ 
3−ᒧᑦ).   ᐃᓕᓐᓂᐊᕐᓂᓕᕆᔨᒃᑯᑦ ᑕᐅᑐᒐᖃᓪᓗᐊᑕᖅᐸᒃᐳᑦ ᐊᔪᕈᓐᓃᖅᓴᒐᒃᓴᖁᑎᒥᓂᒃ 
ᐃᓄᑐᐃᓐᓇᕐᓄᑦ ᐱᔭᐅᔭᕆᐊᓕᖕᓄᑦ ᑕᒪᐃᓐᓄᑦ ᓄᑕᖅᑲᓕᒫᓄᑦ, ᑕᒪᓐᓇᓗ 
ᐃᓚᖃᕐᓂᐊᕆᓪᓗᓂ ᐱᔭᐅᔭᕆᐊᓕᖕᓄᑦ ᓄᑕᖅᑲᓄᑦ ᑕᑯᒃᓴᐅᑎᑦᑎᔪᓄᑦ 
ᖃᐅᔨᔾᔪᑕᐅᔪᓐᓇᖅᑐᓂᒃ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑯᓄᑦ.   

ᐃᓕᓴᐃᔨᑎᑐᑦ, ᐃᓕᓐᓂᐊᖅᑎᓂᒃ ᐃᑲᔪᖅᑐᐃᕙᖕᓂᕐᒧᑦ ᐃᑲᔪᖅᑏᑦ 
ᐊᔪᕈᓐᓃᖅᓴᖅᑎᑕᐅᕙᒃᐳᑦ ᑲᒪᒋᔭᖃᕐᓂᐊᕐᓗᑎᒃ ᐊᒥᓱᓄᑦ ᐱᑐᐃᓐᓇᐅᙱᑦᑐᓄᑦ 
ᐱᔭᐅᔭᕆᐊᓕᖕᓄᑦ ᓄᑕᖅᑲᓄᑦ ᐃᓕᓐᓂᐊᕐᕕᑦᑎᓐᓂ. (ᑕᑯᓗᒍ ᑭᐅᔾᔪᑕᐅᔪᖅ ᓈᓴᐅᑎᓕᖕᒧᑦ 
10−ᒥᒃ). ᐃᓕᓐᓂᐊᖅᑏᑦ ᐃᑲᔪᖅᑕᐅᕙᖕᓂᖏᓐᓄᑦ ᐃᑲᔪᖅᑏᑦ ᐱᑎᑕᐅᕙᒃᑭᕗᑦ 
ᐊᔪᕈᓐᓃᖅᓴᖅᑎᑕᐅᓂᕐᒥᒃ ᐱᓕᕆᔪᓐᓇᓪᓚᕆᒃᑐᑦ ᐱᕙᓪᓕᐊᑎᑕᐅᓂᖏᓐᓄᑦ ᐱᓇᓱᐊᕈᓯᕐᒥ 
ᕕᕗᐊᕆᐅᓕᖅᐸᑦ, ᑕᒪᓐᓇᓗ ᑲᔫᓯᐊᖏᓐᓇᖅᑐᒃᑯᑦ ᓄᑖᙳᕆᐊᖅᑎᑕᐅᕙᓪᓕᐊᕙᒃᖢᓂ 
ᐱᑎᑦᑎᔪᖃᕐᓂᐊᕐᓗᓂ ᐊᒃᑐᐊᓂᓕᖕᓂᒃ ᐊᔪᕈᓐᓃᖅᓴᖅᑎᑦᑎᓂᕐᒥᒃ. 

 
ᐊᐱᖅᑯᑎ 12:  

ᐱᓕᕆᕝᕕᒋᔭᐅᔪᖅ ᐃᓱᒪᒋᔭᖃᖅᓯᒪᕚ ᐃᓚᓕᐅᔾᔨᓂᕐᒥᒃ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑯᓄᑦ ᖃᐅᔨᓴᖅᓯᓂᕐᒧᑦ ᐱᓕᕆᐊᖑᕙᒃᑐᒦᒃ? 
 
ᑭᐅᔭᐅᓂᖓ:  
 
ᓇᓗᓇᐃᔭᖅᓯᒪᑎᓪᓗᒍ ᐊᐱᖅᑯᑎᒃᓴᒥ 3−ᒥ, ᑕᕝᕙᒻᒪᕆᐅᓂᖓ ᖃᓄᖅ ᐊᖏᑎᒋᓂᖓ 
ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᔪᖃᕐᒪᖔᑦ ᓄᓇᕗᒻᒥ 
ᐃᓕᓐᓂᐊᕐᕕᖕᓂ ᑐᔾᔭᖅᑕᐅᕙᙱᓚᖅ. ᑕᐃᒪᐃᑦᑐᖃᕐᓂᕋᐃᓂᖅ ᓯᖓᐃᒋᔭᐅᓪᓗᓂ / 
ᓇᔾᔨᐊᕆᔭᐅᓪᓗᓂ ᐃᒥᐊᓘᑕᐅᖃᑦᑕᕐᓂᑰᕝᕕᐅᓂᖅ ᐃᓗᐊᖅᓴᐃᓂᒃᑯᑦ 
ᑕᐃᒪᐃᑦᑐᖃᕐᓂᕋᖅᑕᐅᕙᒃᐳᖅ ᑕᒪᓐᓇᓗ  ᖃᔅᓯᑲᓪᓚᖕᓂᑦ−ᐱᓕᕆᔪᓐᓇᖅᑐᓂᑦ 
ᐱᓕᕆᖃᑎᒌᓂᑦ ᑕᐃᒪᐃᓐᓂᕋᖅᑕᐅᕙᒃᖢᓂ (ᐃᒪᐃᑦᑑᒐᔪᒃᖢᑎᒃ ᑕᐃᒪᐃᓐᓂᕋᐃᔪᑦ,  
pediatrician, ᐅᖃᐅᓯᕐᒥᒃ ᐅᖃᓪᓚᒍᓐᓇᕐᓂᕐᒥᒃ ᐱᓕᕆᔨᓪᓚᕆᖕᒥᑦ 
neuropsychologist−ᒥᓪᓗ) ᐊᑐᖅᖢᑎᒃ ᐊᓯᔾᔨᒐᒃᓴᐅᙱᑦᑐᓂᒃ ᐊᑐᖅᑕᐅᕙᒃᑐᓂᒡᓗ 
ᑕᐃᒪᐃᓐᓂᕋᐃᔾᔪᑎᓂᒃ.   
 
ᐊᐱᖅᑯᑎ 13:  
 
ᐃᓕᓐᓂᐊᕐᓂᓕᕆᔨᒃᑯᑦ ᐱᕙᓪᓕᐊᑎᑦᑎᓯᒪᓕᖅᐹᑦ ᐋᖅᑭᒃᓱᐃᕙᓪᓕᐊᓂᕐᒥᒃ 
ᐃᓗᓕᖃᐅᑦᑎᐊᖅᑐᒥᒃ ᖃᓄᐃᓕᐅᖅᐸᓪᓕᐊᓂᐅᓂᐊᖅᑐᒥᒃ ᖃᓄᖅ 
ᐱᓕᕆᕝᕕᖃᖅᑐᖃᖃᑦᑕᕐᓂᐊᕐᒪᖔᑦ ᐱᔭᐅᔭᕆᐊᓕᖕᓄᑦ ᐃᓕᓐᓂᐊᑎᓂᑦ 
ᓇᓗᓇᐃᓪᓚᕆᒡᕕᐅᓯᒪᔪᓂᑦ ᓇᓗᓇᐃᓪᓚᕆᒡᕕᐅᓯᒪᙱᑦᑐᓂᒡᓗ ᓯᖓᐃᒋᔭᐅᓪᓗᑎᒃ / 
ᓇᔾᔨᐊᕆᔭᐅᓪᓗᑎᒃ ᐃᒥᐊᓘᑕᐅᖃᑦᑕᕐᓂᑯᓂᖏᓐᓃᒃ? 

 
ᑭᐅᔭᐅᓂᖓ:  
 
ᐃᓕᓐᓂᐊᕐᓂᓕᕆᔨᒃᑯᑦ ᐋᖅᑭᒃᓱᐃᓯᒪᕗᑦ ᖃᓄᐃᓕᐅᖅᑕᐅᓂᐊᖅᑐᓂᒃ ᑭᐅᓯᔪᒪᓪᓗᑎᒃ 
ᐱᔭᐅᔭᕆᐊᓕᖕᓂᒃ ᑕᒪᐃᓐᓄᑦ ᐃᓕᓐᓂᐊᖅᑎᓄᑦ ᐱᔭᕆᐊᓕᖕᓄᑦ 
ᐃᑲᔪᖅᑐᖅᑕᐅᔭᕆᐊᖃᒃᑲᓐᓂᕐᓂᒃ.  ᑕᒪᒃᑯᐊ ᖃᓄᐃᓕᐅᖅᑕᐅᕙᓪᓕᐊᔪᑦ ᐅᖃᐅᓯᐅᕌᕐᔪᒃᐳᑦ 
ᑭᐅᔾᔪᑕᐅᔪᓂ ᐊᐱᖅᑯᑎᒃᓴᒧᑦ 5−ᒧᑦ, ᑭᓯᐊᓂᓕ ᐱᑐᐃᓐᓇᐅᙱᑦᑐᑦ ᒪᓕᒃᑕᐅᕙᓪᓕᐊᕙᒃᑐᑦ 
ᓇᓗᓇᐃᔭᖅᓯᒪᕗᑦ ᐃᓕᓐᓂᐊᕐᕕᖕᒥᒃ ᐃᑲᔪᖅᑐᐃᕙᖕᓂᕐᒧᑦ ᐱᓕᕆᐊᖑᕙᒃᑐᒧᑦ 
ᒪᒃᐱᖅᑐᒐᕐᒧᑦ.    ᐃᓕᓐᓂᐊᕐᓂᓕᕆᓂᕐᒧᑦ ᐃᑲᔪᖅᑐᖅᑕᐅᕙᖕᓂᕐᒧᑦ ᐱᔨᑦᑎᕋᓂᕐᒧᑦ 
ᖃᓄᐃᓕᐅᖁᔨᓯᒪᔪᖅ ᓇᓗᓇᐃᔭᐃᒋᕗᖅᑕᐅᖅ ᐱᓕᕆᐊᖑᕙᓪᓕᐊᓂᐅᕙᒃᑐᒥ 
ᐱᔪᒪᔪᖃᕐᓂᐊᕐᓗᓂ ᐱᓂᐊᕐᓗᓂᓗ ᐃᑲᔪᖅᑐᐃᓂᐅᒃᑲᓐᓂᖅᑐᓂᒃ ᐃᓕᓐᓂᐊᖅᑎᓄᑦ.  

 
ᐊᐱᖅᑯᑎ 14:  
 
ᒐᕙᒪᑐᖃᒃᑯᑦ, ᐱᓕᕆᖃᑎᖃᖅᖢᑎᒃ ᐃᓄᐃᑦ ᑕᐱᕇᑦ ᑲᓇᑕᒥ, ᓴᖅᑭᑎᑦᑎᓯᒪᓕᖅᐳᑦ 
ᓄᑕᖅᑲᖅ ᓯᕗᓪᓕᖅᐸᐅᔾᔭᐅᓯᒪᓪᓗᑎᒃ ᐱᓕᕆᐊᖑᓯᒋᐊᖅᑐᒥᒃ ᓇᓗᙱᑦᑎᐊᕐᓂᕐᒥᒃ ᐃᓄᐃᑦ 
ᓄᑕᖅᑲᑦ ᐊᑐᕈᓐᓇᖃᑦᑕᕋᓗᐊᕐᒪᖔᑕ ᐱᒻᒪᕆᐊᓗᖕᒧᑦ ᒐᕙᒪᒃᑯᓐᓂᑦ−ᑮᓇᐅᔭᖃᖅᑎᑕᐅᔪᒧᑦ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐃᓄᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ 

ᐱᖁᑎᒋᔭᐅᔪᓄᑦ, ᐱᔨᑦᑎᕋᕐᓂᕆᔭᐅᔪᓄᑦ, ᐃᑲᔪᖅᑐᐃᓂᕆᔭᐅᔪᓄᓪᓗ ᐱᔭᕆᐊᖃᖅᑕᖏᓐᓄᑦ 
ᐱᔭᕆᐊᖃᓕᕌᖓᒥᔾᔪᒃ. ᐃᓚᖏᑦ ᑮᓇᐅᔭᖃᖅᑎᑕᐅᖃᑦᑕᕈᓐᓇᖅᑐᑦ ᐅᑯᓂᖓ ᐃᓚᖃᖅᐳᑦ: 

• ᐊᔪᕈᓐᓃᖅᓴᖅᑎᑦᑎᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᑦ; 

• ᐃᓕᓐᓂᐊᕐᓂᓕᕆᓂᕐᒧᑦ ᐃᑲᔪᖅᑏᑦ; 

• ᐱᑐᐃᓐᓇᐅᙱᑦᑐᓯᐅᑎ ᐃᓕᓐᓂᐊᕐᕕᖕᒧᑦ ᓄᒃᑕᐅᑎ; 

• ᐃᓱᒪᒧᑦ−ᐃᓕᓐᓂᐊᕐᓂᓕᕆᓂᕐᒧᑦ ᖃᐅᔨᓴᕐᓃᑦ; ᐊᒻᒪᓗ 

• ᐃᑲᔪᖅᑐᕈᑕᐅᔪᓐᓇᖅᑐᑦ ᐱᓕᕆᔾᔪᑏᑦ ᑲᑉᐳᔾᔭᖅᑐᒨᖅᑐᓪᓗ 
 
ᐱᔪᒪᔾᔪᑕᐅᔪᒥᒃ ᖃᔅᓯᑲᓪᓚᖕᓄᑦ ᓄᑕᖅᑲᓄᑦ ᐊᔾᔨᑲᓴᖏᓐᓂᒃ ᐱᔭᕆᐊᓕᖕᓄᑦ ᖃᔅᓯᑲᓪᓚᖕᓂᑦ 
ᐃᓚᒌᓂᑦ ᑲᒪᔨᒋᔭᐅᕙᒃᑐᓂᓪᓘᓐᓃᑦ ᑐᓂᔭᐅᔪᓐᓇᖅᐳᑦ ᓄᓇᓕᖕᓂᑦ 
ᐱᔨᑦᑎᕋᖅᑎᒋᔭᐅᔪᒥᓪᓘᓐᓃᑦ.  

ᐃᓕᓐᓂᐊᕐᓂᓕᕆᔨᒃᑯᑦ ᑐᓂᓯᓯᒪᕚᑦ ᐱᔪᒪᔾᔪᑕᐅᔪᒥᒃ ᑮᓇᐅᔭᖃᖅᑎᑕᐅᔪᒪᓂᕐᒧᑦ 
ᐃᑲᔪᕈᒪᓪᓗᒋᑦ ᐃᓄᐃᑦ ᓄᑕᖅᑲᑦ ᐃᓄᓯᓖᑦ ᓯᖓᐃᒋᔭᐅᓪᓗᓂ / ᓇᔾᔨᐊᕆᔭᐅᓪᓗᓂ 
ᐃᒥᐊᓘᑕᐅᖃᑦᑕᕐᓂᑰᓗᑎᒃ ᐱᑎᑦᑎᔪᒪᓂᕐᒧᑦ ᐃᓗᓕᖃᐅᑦᑎᐊᖅᑐᒥᒃ ᐃᑲᔪᖅᑐᐃᓂᕐᒥᒃ 
ᐊᑐᖅᑕᐅᔪᓐᓈᖅᑐᓂᒡᓗ ᐃᓕᑦᑎᕙᓪᓕᐊᓂᕐᒧᑦ ᐊᑐᖅᑕᐅᓇᔭᖅᑐᓂᒃ ᑕᒪᒃᑯᓄᖓ 
ᐃᓕᓐᓂᐊᖅᑎᓄᑦ?  

 
ᑭᐅᔭᐅᓂᖓ: 
 
ᐃᓕᓐᓂᐊᕐᓂᓕᕆᔨᒃᑯᑦ ᖃᐅᔨᒪᔭᖃᖅᐳᑦ ᓄᑕᖅᑲᓂᒃ  ᓯᕗᓪᓕᖅᐸᐅᑦᑎᐅᔾᔨᕙᖕᓂᕐᒧᑦ 
ᐱᒋᐊᖅᑕᐅᓯᒪᔪᒥᒃ ᐋᖅᑭᒃᓱᐃᕙᓪᓕᐊᓪᓗᑎᒡᓗ ᑲᑎᑕᐅᕙᓪᓕᐊᔪᒥᒃ ᐊᑐᖅᑕᐅᖃᑦᑕᕋᔭᖅᑐᒥᒃ 
ᑐᓴᐅᒪᑎᑦᑎᓂᐊᕐᓗᓂ ᐱᓕᕆᑎᑦᑎᕙᓪᓕᐊᓕᕐᓂᐊᕐᓗᓂᓗ ᐊᖓᔪᖅᑳᓂᒃ 
ᓄᓇᓕᖕᒥᐅᑕᓂᒡᓗ ᐊᑐᕐᓂᐊᕐᓗᑎᒃ ᑮᓇᐅᔭᖁᑎᒋᔭᐅᔪᓂᒃ. ᐱᓕᕆᕝᕕᒋᔭᐅᔪᖅᑕᐅᖅ 
ᕿᓂᕆᕗᖅ ᐊᑐᖅᑕᐅᑦᑎᐊᕈᓐᓇᖅᑐᒥᒃ ᐊᑐᖅᑕᐅᔪᒃᓴᒥᒃ ᐃᑲᔪᖅᑐᐃᓂᐊᕐᓗᓂ 
ᐱᓇᔪᒍᑕᐅᔪᓂᒃ ᐊᑐᓕᖅᑎᑕᐅᓂᖓᓂᒡᓗ ᑕᒪᓐᓇᓗ ᐊᐅᓚᑦᑎᖃᑎᖃᕐᓗᓂ 
ᐱᓕᕆᐊᖑᔭᕆᐊᖃᖅᖢᓂ ᐱᓕᕆᕝᕕᒋᔭᐅᔪᒥᒃ.  

